
MALUA THEOLOGICAL COLLEGE
Pepa Mafutaga Faafouina Faifeau/Aoao Tausi Nu’u EFKS

Auau o le Pepa:
“Toe timata/matimati le ūpega[footnoteRef:1]:  O le pogai o le apoapoa’i a Paulo ia Korinito.” [1:  O le mau a le fetalaiga ia Levaopolo Palati, o le upu ‘toe timata/matimati le ūpega’ o se upu e afua mai i faiva i le tai.  O loo faatauaina ai le matafaioi a le tautai e ao ona faia pea lava pea i lona ūpega fagota.  O le nafa faaauau o le tautai ia fonofono, fetuutuuna’i ma toe faalelei atili le matā ūpega ina ia malosi lelei aua lona toe faaaogaina ina ia maua pea ia ma mau ai lona faiva.  Fai mai a a’e le faatautaiga, ona tautau lea o le upega ma talatala ina ia mautinoa o loo malu lelei faalau o le upega aua le toe faaaogaina i le lumanai.  O ina e maua mai ai le upu; ‘toe matimati/timata le ūpega.’  
] 

(1 Korinito 1: 17)[footnoteRef:2] [2:  David E. Garland. 1 Corinthians: Baker Exegetical Commentary of the New Testament (Grand Rapids: Michigan, 2003).] 

· “Aua e le’i auina mai a’u e Keriso e papatiso, a ia folafola atu le tala lelei, e le o le poto i upu, ina ne’i faaleaogaina le satauro o Keriso.”
Auivi o le pepa:
a) Folasaga
e) 	Faamoemoe o Paulo
i) 	Vaega e tolu o le apoapoa’iga a Paulo
o) 	Folafolaina o le satauro o Keriso i aso nei
u) 	Upu Faaiu

a) Folasaga amata:
I le toe autalaina o le Mataupu muamua o le Tusi muamua lenei a Paulo ia Korinito, ua vavala mai ai sa faavaeina e Paulo le ekalesia i Korinito i totonu o le sefulu ma le valu masina ao aumau ai, i lana malaga faa-misionare lona lua (Galuega 18:1-17). 
O se galuega sa atia’e i totonu o le vaofilifili o le lalolagi na filogia i le mau tagata eseese, atoa ai ma lu’itau ogaoga o le avea ai ma Kerisiano tumau.  Aua o Korinito o le taulaga o tagata popoto, a ua militino faatasi ai ma le au poto leaga ma le manatu faapito (intellectually arrogant).  Sa nofoia foi e tagata e lelei le tamaoaiga ma le oa (materially affulent); a ua sasao a’e ai ma le soifua soona fai ma le amio leaga o tagata (morally corrupt).
Ae i ai mafuaaga na nofo umi ai Paulo i Korinito---
· Muamua; O Korinito o le ogatotonu lea o fefaatauaiga, femalagaiga, le poto salalau ma filosofia eseese, tainane o le mau tagata tafafao maimoa sa afea lenei taulaga tele.  Ma o le ala talafeagai lea o Korinito mo le talaiina atu ai o se talitonuga fou pei o le faa-Kerisiano.
· Lua; Sa fetaui lelei foi Korinito mo le atia’eina o lana taleni fai faleie (tentmaker) aua sa toatele tagata asiasi ma ē fai pisinisi na moomia faleie e api ma faamautu ai. (Galuega 18:1-4) 
· Tolu; Sa i ai foi ituaiga tagata pei o pologa ma tagata sa’oloto-(slaves and free); faapei o Akula ma lana ava o Pisila, o Iutaia na sulufa’i ane i Korinito.  Ao ituaiga tagata nei na faigofie ona momoli i ai le feau o le tala lelei, aua o loo nonofo i le taulaga tele ma o loo maua le saolotoga e filifili ai i se ituaiga talaiga fou faapei o le tala lelei ia Iesu Keriso.

e) Faamoemoe o Paulo mo Kerisiano Korinito:
· O le Tusi muamua lenei a Paulo ia Korinito e faaigoaina o se tusi faalilolilo (private letter), aua o loo faailoa atu ai ana malaga fuafuaina i ona soa a Kerisiano uma (16:5-9); O loo taua ai foi nisi o suafa o tagata taitoatasi sa latou galulue ma liliuina (1:14, 16; 16:10, 12, 17); atoa ai ma le tuuina atu o taiala ma polokalame eseese o lana malaga (1:14-16; 2:1-4)
· O le Tusi foi e toe matimati ai le ola talitonu ma le tumau o Korinito i le Keriso Toetu.  Aua ua mautinoa e le aposetolo, o le faafitauli ua pogai ai le eseesega ma fefinaua’iga i le va tagata, sa lei afua mai le lotoifale o le ekalesia, ae peitai ua tele naua le faa-Korinito i totonu o le ekalesia.  I se isi faaupuga, lea ua tutupu faatasi a’e aoaoga faa-Kerisiano ma soifuaga faa-Korinito ia ua fesouaina ai manatu ma talitonuga o tagata. 
· Lea la e oo mai le fuaiupu e 17 (‘au’au o le pepa): ae faapea ai loa upu a Paulo: “Aua e lei auina mai a’u e Keriso e papatiso, a ia folafola atu le tala lelei, e le o le poto i upu, ina ne’i faaleaogaina le satauro o Keriso”--- “For Christ did not send me to baptize but to proclaim the gospel, and not with eloquent wisdom, so that the cross of Christ might not be emptied of its power.”[footnoteRef:3] [3:  New Revised Standard Version (NRSV) of the Bible] 

· Mo Paulo, ia tineia fevaevaeaiga, ma ia talatala tuaoi ma sootaga i le va feagai ai o le ekalesia ma aganuu o loo siosioina ai.  O le apoapoa’i a le aposetolo, ia toe timata ma toe fetuutuunai le iloa ma le olaina o Keriso, ina ia o gatasi ma le faamoemoe o le satauro, ina ia tumau ai i le faamasinoga tonu a le Atua.
· Le faamasinoga tonu lea a le Atua e talitonu Paulo, ua uma ona faailoa mai i le satauro ma le toetu manumalo o Keriso, ma ua manino ai le tuu eseeseina o le lalolagi i ituaiga tagata e lua (2); i latou ua saofagā, ma ē a oo i le faafanoga.
· Ae sili ai i le manatu o Paulo, ia toe faasagatonuina le soifua talitonu o Kerisiano Korinito i aoaoga i le tala lelei, faapea le soifuaga mama o tagata taitoatasi ma le sosaiete atoa.

i) Vaega e tolu o le apoapoaiga a Paulo ia Korinito: (1 Korinito 1:17)
I le auau o le pepa (fuaiupu e 17), o loo atagia ai le suia o le faatatau ma le Mataupu o le Tusi lenei a Paulo, ina ua ia faamati’eina i lana toe tima’i le taua o le soifua molimau poo le folafola.  I le manatu o le aposetolo, e ui a ina taua le lelei faaaoga o upu, peita’i e tu matila lava le poto e folafola, ina ua faavae ma taula’i le soifua molimau i le folafolaina o le satauro o Keriso-proclamation of the cross of Christ.  
Lea ua ta’utino ai Paulo, o lona valaauina e tala’i ma folafola atu le Mataupu silisili i le satauro o Keriso.  I le aoaotetele o le talanoa a Paulo; e lua vaega o loo ia faamamafaina: O le eseesega o le poto faa-le-tagata (human wisdom), ma le poto o le satauro (wisdom of the cross).
E lilifa faapea le faanaunauga o Paulo, aua ua maua le tala o le ekalseia i Korinito sa tasi la latou upu, ao lea ua fevaevaea’i ma ua fefinaua’i poo ai e sili lana lauga ma lana folafola atu.  Ua agai foi ina faitio nisi Kerisiano ia Paulo ona fai mai i latou, e papau ona mafaufauga ma oge upu e sufi a’i lagona o e faalogologo.  
E atagia lea i le fai mai o nisi o latou o sa Paulō.  O isi ua finau ane o latou o sa Apolō; Ao Apolo o le tagata mai Iutaia na iloga lona tomai i le poto salalau ma le faiva o le lauga, o se tagata mau upu, ma ua tele foi lona poto i Tusi.   Ao isi ua mita’i mai o sa Kefā i latou; O Kefa e faapea le tala o le tagata sa faasaga tau ana aoaoga ia Paulo ma le tala lelei, ma o le toatele o ona soo o tagata Kerisiano Iutaia, o i latou ia sa faigata lava ona mafuta ma taliaina tagata Kerisiano o nuu ese.  Ao nisi o sa Kerisō; O i latou ia ua fiafia e fai Keriso ma tagavai o la latou mau, ae ua ese lava ma o latou olaga ma faatinoga i aso fai soo.  
Le ala toe tusi lea o Paulo: “Aua e lei auina mai a’u e Keriso e papatiso, a ia folafola atu le tala lelei...”  Ua le manatu Paulo e mitamita Kerisiano ia sa ia liliuina ma faapea ifo, o lona igoa na papatisoina ma liliuina ai latou.  A ia faailoa manino lava, o lona lava valaauina ia iloa ma ia tu mati’e Keriso, ia folafola atu le tala lelei ia Iesu Keriso.  Lea ua afua ai ona faamamafaina i le pepa ni vaega se tolu o le fuaiupu e 17.  E amata le fuaiupu i upu nei; “Aua e lei auina mai a’u e Keriso e papatiso,...

1. a ia folafola atu le tala lelei-but to proclaim the gospel
Ua toe faamanino e le aposetolo lona valaauina faa-le-agaga; apesteilen me Christos...euangelizesthai, Christ sent me to proclaim the gosple.  ‘Na auina mai au e Keriso e tala’i pe folafola le tala lelei.’  Lea ua uiga tutusa ai lona valaauina ma le filifiliaina o le toatinoagasefulu ma le toalua o soo o Iesu i le molimau a Mareko 3:14: “Ona tofia lea e ia le toatinaagafulu ma le toalua, ina ia latou faatasi ma ia, ina ia aauina atu foi i latou e tala’i le tala lelei.”  E lua ni vaega taua o loo agai i ai le faamamafa a Paulo i lona valaauina:
Muamua: O ia o lē folafola le tala lelei, ae le o se papatiso (1:17a).  I le faalauteleina o le manatu o Paulo e uiga i le faiva o le ‘folafola atu,’ ua faatusaina i le lafoina lea o le ūpega; o le uiga loloto lea o le avea ma aposetolo---ia faifaiva mo agaga o tagata.  I se isi uiga loloto o le valaauina o le faiva ‘folafola’; e le mafai ona papa’i ane, papa’i ifo pe oo mai le Faaolataga e aunoa ma le laugaina o le tala lelei (Rom. 10:14-15); “Salvation does not come without preaching.” O i tonu ua uiga tutusa ai le galuega folafola i le finagalo o Paulo ma le manatu o Karl Barth; “O le lauga o le Upu a le Atua ua ia fetalaia lava, ae peitai ua ia tofia ana auauna faapitoa ua ia finagalo i ai ina ia folafola atu i isi ona lava tagata, i le suafa o le Atua, e ala i Lana Afioga Paia.”
In relation to preaching, Karl Barth states that “Preaching is the Word of God which he himself has spoken, but God makes use, according to his good pleasure, of the ministry of a man who speaks to his fellow men, in God’s name, by means of a passage from Scripture.”[footnoteRef:4] [4:  Karl Barth, Prayer and Preaching, (London: SCM Press Ltd, 1964), 65] 

Lua: o le poto i upu faa-le-tagata ma le poto i le satauro e le feaiaa’i mea ia e lua (these two are irreconcilable).  O lona valaauina (divine calling) e le o ia o lē papatiso atu, ao lē folafola ma tala’i le satauro o Keriso. (Rom. 1:15; 15:20; Kal. 1:11; 16:23).  Ua toe faatepa e Paulo Korinito i lona valaauina e fai ma aposetolo (Acts. 22:21)
Faalautele e Paulo lona valaauina e folafola le tala lelei, i lona faapea mai “not with words” e le o le poto i upu ma filosofia, ia poo le mafatotoga i uputuu faa-talitonuga, a o le poto faa-le-Atua e sili lea.
2. e le o le poto i upu-not with eloquent wisdom
O le atugaluga o Paulo, ina nei avea le poto i upu ma le loloto o le silafia i le gagana e ta’u faata’uvaaina ai le tala lelei i le satauro o Keriso.  Aua e talitonu le aposetolo, afai e fafau faapea le taiga o le galuega folafola, ona leai loa lea o se eseesega ma lauga faa-polokiki (political speaking) ia poo lauga faa-taitai o talitonuga (religious speakers), e tautata i filosofia ma le leo faata’ita’i, ae a gagana faa-talitonuga.
Iloa lelei e Paulo, ua manatu nisi Kerisiano oi Korinito: “O ana tusi e mamafa ma malolosi ia; a o lona tino pe a nofo mai e vaivai lea, ma lana upu e faatauvaa lea.” (2 Korinito 10:10)
Peitai e manatu Paulo, ia ta’u atu i Kerisiano oi Korinito, e le o le poto e faamatala ai i upu ma mafaufauga, ao le poto ina ua iloa ma ola ai.  Ia tuu ese le ola faatauva ma le faatusatusa o tagata ona o upu ma metotia, a ia atia’e faatasi se sosaiete mautu ma le mausali e molimau ai ma le faatuatua i le satauro manumalo o Keriso.  
3. ina nei faaleaogaina le satauro o Keriso-so that the cross of Christ might not be emptied of its power.
E maualuga i le manatu o le aposetolo le tatau lea ia Korinito ona faatupu a’e le amio sa’o ma le tatau, tainane ia taula pea manatu i le taua o le satauro, le talitonu maumaututu i le Atua e toatasi, i le galuega mana a le Agaga Paia, ma le faamoemoe i le toetu, e mausali ai mea uma.
E manatu Paulo, afai ae faamoemoe le tagata tau o upu, ua le aoga lea; aua foi o le a faatauaina ma ave le faamamafa i upu ma le tomai faa-le-tagata; aemaise o le iloa ma metotia.  Aua o le felanulanua’i o manatu ma lagona o le lauga, o le a faoa ma liaina ai le faamoemoe paia ma le silisiliese o le satauro ma le maliu tiga o Keriso.  O lona uiga, o le a viia upu ma aga a le lauga, ae o le a gaogao ii ai le uiga loloto o le satauro o Keriso.  I le vaai a Paulo, e peiseai a faatauaina loa le poto i folafola ma le manaia o upu, ona faamati’e lea ma vivii le lauga, a ua lilo atu ai ma ta’u mamaina ai loa le tulaga aloaia ma le tu mati’e o le satauro o Keriso
Le ala pii ama lea o Thomas Long ma fausia ai ona lagona e lagolago ai le tusi a Paulo i le taua o le satauro o Keriso ina ua faapea mai: “E lē o auai mai Keriso ona o a tatou lauga, peitai tatou te lauga aua foi o loo auai mai Keriso...aua o le Keriso o loo tatou folafolaina atu, ua maea faailoaina mai lona alofa tunoa ia i tatou i luga o le satauro.  O lona uiga, o le totonugalemu ai o Keriso i a tatou lauga/molimau, ia matua manino lelei i lo tatou soifua folafola.”[footnoteRef:5]  [5:  Thomas G. Long, The Witness of Preaching, second edition, (Louisville, Kentucky: Westminster John Knox Press, 2005), 15-16.] 


o) Folafolaina o le satauro o Keriso i aso nei: (proclaiming the cross of Christ today)
I le talutalu fou o suiga ogaoga ua matauina i le lotoifale o aiga, nuu, aemaise le Ekalesia, ua iloa ai le eseesega o tagata lotu-tagata Kerisiano i aso ua tuana’i ma aso nei.  O le natura ma le taaviliga o suiga ua i ai nei, ua tele ai ni luitau ma faafitauli i le galuega folafola, ina ua masau le atamai ma le poto i le gagana, atoa ai ma filosofia eseese ma afuaga ua punitia ai le faalologo ma le manino a Kerisiano i le uiga loloto o le Atua fetalai ma le silisili o le satauro o Keriso.
O le luitau lea ua faavae ai se manatu o John Stott:  “Le au-uso, folafola Keriso toetu.  O ia o le atoaga o le tala lelei.  O le manatu autu i le Faaolataga (the theme of salvation), ia ta’uta’uina e laulaufaiva uma lava.  Aua o lenā Keriso toetu, o le avega mamafa lena e ao ona tauaveina e tagata uma o le Atua.”[footnoteRef:6] [6:  John Stott with Craig Scharf.  The Challenge of Preaching, Abridged, (Langham Preaching Resources, 2011), 2.] 

Ua faalogoina le siuleo o loo faaleoina nisi o  mafuaaga faa-le-soifuaga (psychological and sociological reasons) ua afua ai ona mou le fia faalogo o nisi o talavou i tapuaiga i Aso Sa: Pei o le faafitauli i le gagana (language barrier), feteenaiga o aganuu (clash of cultural and social expectations), ma le gagana su’esu’e faa-Tusi Paia ma Mataupu Silisili (biblical and theological languages)
I se matau vaivai a le pepa i nei faafitauli ma luitau, e taua ai lava le toe matimati o le upega poo le soifua folafola.  Lea e faataua ai manatu o Abraham Maslow; “Ia matua faaauupegaina faifeau i metotia ma silafia eseese ina ia mafai ai ona faasoa atu ma lagonaina ai e tagata faalogologo le filemu ma le fiafia i le feau o le tala lelei.”[footnoteRef:7]   [7:  See John Drane. “Cultural Change and Biblical Faith” (Carlisle, Cumbria, UKL Patermoster Press, 2000), 117.] 

E talitonu Maslow o le Tusi Paia lava le faavae papa o le folafolaina o le tala lelei.  Peita’i ia lautele ma loloto le silafia i isi tafa taua o le soifuaga, e mafai ai ona fafau ma toe autalu le folafolaina o le tala lelei, ina ia mausali ai le fesootaiga ma le tagata faalogologo/tapua’i.  O lona uiga, o le faatatauga ma le faamoemoe o le feau o le tala lelei, ia faamalosia’u ina ia tutumau tagata ma avea ai ma Kerisiano faatuatua faamaoni.

u) Upu Faaiu:
Le paia e o le Mafutaga Faafouina, ua fetuleni mai suiga ogaoga ona o le mau talaiga fou ua luitauina ai lou soifua ma lo’u nei ola molimau i le satauro o Keriso.
Ua sasao faaafi le umiaina ma le tagofia e talavou o fualaau faasaina, o faiga faa-polokiki eleelea, o sauaga mataga, o filosofia ma mafaufauga o nei aso ua lofia ai fanau i ‘aia tatau e faatino ai faaipoipoga tutusa (same sex marriages) ma le vaofilifili o suiga ao i ai le ekalesia i lana galuega molimau.
Ao le faamalosi, ia saga timata pea le soifua folafola e ala i le ogatotonu ai o la tatou molimau i le satauro manumalo o Keriso, aua o ina o loo lotolotoi ai lona agaga e faamalosi i finagalo ma loto o lana fanau faatuatua e tumau ai.
O lo tatou ta’uaogaina ina ua folafola ma molimau i le satauro o Keriso i totonu o faigata ma luitau o le soifuaga, e afua ai ona fia faatauaina upu a John Stott: “E le taua lo tatou faamalosi i tagata ma faapea ane: “Ia outou o atu i le satauro” (Go to the cross.)  Peitai e tatau ona tatou faapea ifo “O mai i le satauro.” (Come to the cross).  Aua e vaavaalua lava lo tatou valaauina i le satauro; (1) o le siufofoga o lo tatou Togiola, (2) o le leo o le tagata ua salamo, ina ua na iloaina ona sese.  O tatou uma lava lea.”[footnoteRef:8]  [8:  John Stott, Biblical Preaching Today, (Grand Rapids, Michigan: Williams B. Eerdmans Publishing, 1961), 74.] 

O la tatou molimau i le satauro o Keriso, o le alatanu ua faia e Keriso tatou te savavali ai faatasi ma ia i lona mamalu.  O lona uiga, o la tatou matafaioi le toe matimati/timata o tatou upega molimau e folafola ai ma le tonu, ina ia faaolaina agaga e tele mo lona malo e faavavau.

Manuteleina le gasologa o le Mafutaga Faafouina o lenei tausaga i le alofa o le Atua.

Soifua


